
Na nórce darżëców, jaczé dzysô zwią sã Òkòpòwô i sw. Trójcë òd prawie sta lat 
stoji wësoczi bùdink z czerwòny cegłë. Bùdacjô ta je nawet na swój ôrt piãknô, chòc 
wëstawionô je w placu, gdzë panëje trzôsk nié do strzimaniô. Midzë òknama na 
wëżawie trzecégò piãtra jidze dozdrzec wëkùńczoną złómónym łãkã snôdką wlegã, 
z jaczi na przechôdającëch pòzérô wëżłobiony w dosc spòrim kamie smùtny pies.

W pòłowie ùszłégò stalata jesz nie bëło ani wdôrzónégò tu bùdinkù, ani drogòwégò 
trzôskù, ani tim barżi trëjącégò aùtółowégò dëmù. W môlu, gdze dzysô stoji ceglany 
bùdink wnenczas wznôszôł sã pòtãżny zemny ùsëp, pamiãtający wiôldżé biôtczi ò to 
miasto, tak wiele razy toczoné midzë wrodżima napôdnikama, a gduńczunama bar-
niącyma swégò gardu.

Za panowaniô jednégò z prësczich mònarchów, prawie naprocëm kòscółka sw. Anë, 
znónégò z jegò zdobnégò knëpkòwégò wëkùńczeniô szczitu, na ùsëpie òsta wëstawio-
nô skarbòwô starżëca. Nie bëła to równak drewnianô bùda pòmalowónô w jaskré 
sztrépë, jaczich bëło tej wiele, leno czësto bëlny, mùrowóny bùdink, przëkrëti przit-
czim dakã.

Na zôczątkù przez wachtowniã co tidzéń przechôdało dosc tëli drobnëch kùpców 
i hańlôrzów, jaczi chcelë we Gduńskù przedac swòje towôrë i wëwiezc z miasta jak 
nôwiãcy zwãczącégò dëtka. Równak minãłë lata, a nowi panownicë òdstąpilë òd sro-
dze wësoczich cłów, a znaczenié stôri starżëcë z rokù na rok bëło mniészé.

Kùreszce nadeszedł taczi dzéń, że ùrzãdnicë wzãlë swòje sztãple, plómbòwnice, 
prawie wszëtczé zachë i to, co mògłobë sã kòmù przëdac i rôz na wiedno òpùscëlë 
nen bùdinôszk. 

Bez mała pół wiekù w òpùstoszałi wachtowni mieszkałë leno mëszë, pajczi 
i szãtopiérze. Dopiérkù pòd kùńc ùszłégò stalata dôł na niã bôczenié jeden żłobiôrz.

Béł to kùńsztôrz cãżkò nawiedzony namienienim, a òd dłëgszégò czasu cerpiôł na 
chòrosc nié do wëléczeniô. Pòczi jesz béł młodi i mòcny, miôł wzãcé ù lëdzy. Przez 
całé lata w kamie ùwieczniwôł jich skarnia, żłobił wëkùńczenia miesczich bùdinków, 
òbzdôbiôł przededwiérza snôżima òrnamentama i głowama smòków, jegò dokaza-
ma bëłë téż wôrtné rzezbë ùstrojiwającé parczi w miesce. Czej równak zachòrzôł, 
a w rãce bëło mù cãżkò trzëmac dłuto i drewniany młotk, na jegò plac chùtkò wlezlë 
młodszi artiscë, czãsto ti sami, jaczich przódë wëùcził drãdżégò kùńsztu òżëwianiô 
kamnëch bloków.

Jedny nocë, czej ju miôł sprzedóné wszëtkò, co le pòsôdôł i òstôł bez dakù nad 
głową, a na lëdzczé zmiłowanié przestôł liczëc, żłobiôrz wëłómôł dwiérze òpùstoszałi 
starżëcë, jaczi ju nicht nie brëkòwôł i samémù w ni zamieszkôł. Jaczégòs dnia wczas 
reno przed „swòjima” dwiérzama òbôcził renioną, gwësno przez gduńsczich raka-

rzów, bezpańską sëkã, chtërna przëniosła mù w pëskù swòje szczeniã.
Żłobiôrz przëgarnął zwierzãta i jak le pòtrafił, tak je dozérôł. Leno sëczi ju nie dało 

sã ùretac. We wiôldżich cerpieniach zdechła za pôrã dni. Ale szczeniã wëfùtrowôł. 
Piesk dobrze sã chòwôł i wërósł na piãkné, wiôldżé i mądré zwierzã. Òd tegò czasu 
kùńsztôrz ju nie béł sóm. Zrobił sã nawetka kąsk weselszi, a i chòrosc jakbë mù mni 
doskùrzała.

Tak bëło bez czile lat, jaż do ny pamiãtny, straszny nocë, czej nad miastã przeszedł 
bestijny szor. Wietrzëskò wërwało dzesątczi nôstarszich drzewów w miesce i òkòlim, 
na Mòtławie zatopiło wiele przërzeszonëch do brzegù kaszëbsczich pòmeranków 
i parowëch òkrãtów. Do szkòdë przëszło wiele bùdinków i wieże niejednëch kòscołów.

Ti nocë, òb czas straszlëwégò jesénnégò arkùna, do rëjinë przëszedł téż bùdink 
stôri wachtowni, przësëpùjącë cãżczim gruzgòtã jedinégò człowieka, jaczi miôł tu 
swòjã schòwã. Do te jesz wëczidłé òstałë mùrë pòblëznégò kòscoła sw. Anë. 

Ksãża, co wczas reno stojelë w karnie bùten, bë òbszacowac stratë, bëlë swiôdka-
ma òsoblëwégò zdarzeniô. Òbôczëlë dobrze znónégò jima psa, jaczi z taką òfiarnoscą, 
że jaż nié do wiarë, gwësno òd wiele ju gòdzënów, próbòwôł òdgrzebac z rëjinów 
i òbsëpóny zemi swégò włôscëcela.

Kùreszce do niegò docarł i z nôwiãkszą starą wëcygnął stôrégò żłobiôrza na wi-
érzch. Schòrzałi kùńsztôrz miôł zmùżdżoné nodżi, ale jesz wcyg żił. Wiérny pies 
niespòkójno rozzérôł sã wkół, jakbë szukôł ù lëdzy pòmòcë dlô swégò miéwcë, a tej 
pôdł nieżëwi z ùmòrdowaniô przë jegò zakrwawionëch nogach.

To wëdarzenié wnetka stało sã głosné w całim miesce. Dzãka temù stôri artista 
miôł terô przënôleżną òpiekã. Czej wëszedł ze szpitala przërëchtowelë mù nawet-
ka warkòwniã do robòtë. Òn równak zrobił jesz leno jednã rzezbã. Bëła to wiérnô 
szlachòta psa, jaczi ùretôł mù żëcé. 

Niedługò pò smiercë artistë wiôldżé òbarné ùsëpë òstałë rozepchłé. Niedalek pla-
cu tragednégò zdarzeniô z czasã òstôł wëstawiony wspòmnióny na pòczątkù bùdink 
z czerwòny cegłë. Przechòwónô szlachòta nôwiérniészégò z drëchów człowieka òsta 
wstawionô w czësto apart zrobiony wledze na wëżawie trzecégò piãtra. To òznôczô, 
że tak wësok sygôł òbarny ùsëp, na jaczim dzejało sã przdë głosné, a terô czësto za-
bëté wëdarzenié. Tragediô psy wiérnotë i nôwëższégò pòswiãceniô.

